
Tifsira tas-simboli użati

* Proċedura ta' konsultazzjoni
maġġoranza tal-voti mitfugħa

**I Proċedura ta' koperazzjoni (l-ewwel qari)
maġġoranza tal-voti mitfugħa

**II Proċedura ta' koperazzjoni (it-tieni qari)
maġġoranza tal-voti mitfugħa, sabiex tiġi approvata l-pożizzjoni 
komuni
maġġoranza tal-Membri kollha tal-Parlament, sabiex tiġi miċħuda 
jew emendata l-pożizzjoni komuni

*** Proċedura ta' kunsens
maġġoranza tal-Membri kollha tal-Parlament, apparti fil-każi 
msemmija fl-Artikoli 105, 107, 161 u 300 tat-Trattat KE u fl-
Artikolu 7 tat-Trattat UE

***I Proċedura ta' kodeċiżjoni (l-ewwel qari)
maġġoranza tal-voti mitfugħa

***II Proċedura ta' kodeċiżjoni (it-tieni qari)
maġġoranza tal-voti mitfugħa, sabiex tiġi approvata l-pożizzjoni 
komuni
maġġoranza tal-Membri kollha tal-Parlament, sabiex tiġi miċħuda 
jew emendata l-pożizzjoni komuni

***III Proċedura ta' kodeċiżjoni (it-tielet qari)
maġġoranza tal-voti mitfugħa, sabiex jiġi approvat it-test konġunt 

(It-tip ta' proċedura jiddependi mill-bażi legali proposta mill-Kummissjoni.)

Emendi għal test leġiżlattiv

Fl-emendi li jsiru mill-Parlament, it-test emendat huwa indikat b' tipa 
qawwija u korsiva. Fil-każ ta' atti li jemendaw, il-partijiet li jittieħdu kif 
inhuma minn dispożizzjoni eżistenti li l-Parlament jixtieq jemenda, imma li l-
Kummissjoni ma tkunx emendat, huma indikati b'tipa qawwija. It-tħassir 
eventwali li jikkonċerna dawn il-partijiet jiġi indikat kif ġej: [...]. Test korsiv 
normali huwa indikazzjoni għas-servizzi tekniċi li turi partijiet tat-test 
leġiżlattiv li għalihom qed tkun proposta korrezzjoni bl-iskop li tgħin fil-
preparazzjoni tat-test finali (pereżempju, żbalji ovvji jew nuqqasijiet 
f'verżjoni lingwistika minnhom). Il-korrezzjonijiet proposti huma suġġetti 
għall-qbil tas-servizzi tekniċi involuti.

ABBOZZ TA' RIŻOLUZZJONI LEĠIŻLATTIVA TAL-PARLAMENT EWROPEW

dwar il-pożizzjoni komuni tal-Kunsill fir-rigward tal-adozzjoni ta' Direttiva tal-
Parlament Ewropew u tal-Kunsill dwar il-konformità mar-rekwiżiti tal-Istat tal-
bandiera
(14288/2/2008 – C6-0484/2008 – 2005/0236(COD))

(Proċedura ta' kodeċiżjoni: it-tieni qari)

Il-Parlament Ewropew,

– wara li kkunsidra l-pożizzjoni komuni tal-Kunsill (14288/2/2008 – C6-0484/2008)1,

– wara li kkunsidra d-dikjarazzjoni tal-Istati Membri dwar is-sikurezza marittima 
(15859/2008),

– wara li kkunsidra l-pożizzjoni tiegħu fl-ewwel qari2 dwar il-proposta tal-Kummissjoni lill-
Parlament u lill-Kunsill (COM(2005)0586),

– wara li kkunsidra l-Artikolu 251(2) tat-Trattat KE,

– wara li kkunsidra l-Artikolu 67 tar-Regoli ta' Proċedura tiegħu,

– wara li kkunsidra r-rakkomandazzjoni għat-tieni qari tal-Kumitat għat-Trasport u t-
Turiżmu (A6-0069/2009),

1. Japprova l-pożizzjoni komuni;

2. Jinnota li l-att huwa adottat bi qbil mal-pożizzjoni komuni;

3. Jagħti istruzzjonijiet lill-President tiegħu sabiex jiffirma l-att mal-President tal-Kunsill 
skont l-Artikolu 251(2) tat-Trattat KE;

4. Jagħti istruzzjonijiet lis-Segretarju Ġenerali tiegħu sabiex jiffirma l-att, ladarba jiġi 
vverifikat li jkunu tlestew il-proċeduri kollha, u, partikolarment bi qbil mas-Segretarju 
Ġenerali tal-Kunsill, sabiex jippubblika l-att fil-Ġurnal Uffiċjali tal-Unjoni Ewropea; 

5. Jagħti istruzzjonijiet lill-President tiegħu sabiex jgħaddi l-pożizzjoni tal-Parlament lill-
Kunsill u lill-Kummissjoni.

1 ĠU C 330 E, 30.12.2008, p. 13.
2 ĠU C 27 E, 31.1.2008, p. 140.

NOTA SPJEGATTIVA

24 ta’ Frar 2006: Proposta tal-Kummissjoni

Il-Kummissjoni ppreżentat il-proposta għal Direttiva tal-Parlament Ewropew u tal-Kunsill 
dwar il-konformità mar-rekwiżiti tal-Istat tal-Bandiera fl-24 ta' Frar 2006 bħala waħda mill-
proposti tat-tielet pakkett dwar is-sigurtà marittima, imsejħa wkoll ERIKA III.

L-Istati tal-Bandiera, jiġifieri l-istati li jippermettu lil vapuri jtajru l-bandiera tagħhom, 
għandhom ir-responsabilità bħala membri tal-Organizzazzjoni Marittima Internazzjonali 
(IMO) li jkunu konformi mal-Konvenzjonijiet tal-Organizzazzjoni li huma jagħmlu parti 
minnha. Huma għandhom jiżguraw li l-vapuri li għandhom irreġistrati jissodisfaw ir-rekwiżiti 
stipulati f’dawn il-Konvenzjonijiet, li huma mfassla sabiex jippromwovu s-sikurezza tal-ħajja 
fuq il-baħar u l-protezzjoni tal-ambjent tal-baħar. L-obbligi ewlenin tal-Istat tal-Bandiera 
huma stipulati fil-Kodiċi għall-Implimentazzjoni ta’ Strumenti Mandatorji tal-IMO, adottati 
f'Novembru 2005. Il-konformità ma' dawn l-obbligi għandha tiġi ttestjata permezz ta’ Skema 
ta' Verifika tal-Istati Membri tal-IMO, adottata wkoll f’Novembru 2005. Madanakollu l-
parteċipazzjoni fl-Iskema ta' Verifika hija volontarja.  Aktar minn hekk, l-IMO m’għandha l-
ebda setgħa ta’ penalizzazzjoni kontra partijiet statali li ma jimplimentawx ir-rekwiżiti tal-
Konvenzjoni jew biex dawn ir-rekwiżiti jinfurzawhom fuq vapuri li jtajru l-bandiera tagħhom.

Il-proposta tal-Kummissjoni għandha l-għan li tiżgura li l-Istati Membri jaqdu l-obbligi 
tagħhom b'mod effettiv u b'mod konsistenti bħala Stati tal-bandiera bi qbil mal-
Konvenzjonijiet tal-IMO marbuta mas-sikurezza marittima u mal-prevenzjoni ta' tniġġis 
ikkawżat mill-vapuri. Għal dan l-għan, il-proposta tipprevedi li l-Istati Membri kollha jsiru 
parti mill-Konvenzjonijiet tal-IMO u japplikaw b'mod sħiħ dispożizzjonijiet obbligatorji 
relatati mal-Istat tal-Bandiera stabbiliti fihom, u li partijiet tal-Kodiċi tal-IMO għall-
implimentazzjoni ta’ strumenti mandatorji tal-IMO (“il-Kodiċi tal-Istat tal-Bandiera”) kif 
ukoll l-Iskema ta’ Verifika Volontarja ta’ Stat Membru tal-IMO isiru obbligatorji fil-livell 
Komunitarju.

Il-ħtieġa li ssir traspożizzjoni fil-liġi Komunitarja tal-obbligi tal-IMO hija bbażata fuq żewġ 
elementi: in-nuqqas ta’ mekkaniżmi ta’ kontroll u ta’ sanzjonijiet fil-liġi marittima 
internazzjonali min-naħa l-waħda, u min-naħa l-oħra l-importanza tal-ispariġġi ta’ kwalità 
nnutati fost il-bandieri Ewropej.

Fil-prattika, il-proposta tal-Kummissjoni timmira li tagħmel tajjeb għaż-żewġ dgħjufijiet 
prinċipali tal-IMO minbarra dik tan-nuqqas ta’ poter ta’ kontroll tal-implimentazzjoni tar-
regoli li hija tistipula:

– L-eżistenza ta’ grad għoli ta’ diskrezzjoni mogħti lil kull parti kontraenti biex 
tibbenefika minn eżenzjonijiet jew derogi għar-regoli bażiċi tal-konvenzjonijiet,

– Il-karattru mhux vinkolanti tal-miżuri ta’ akkumpanjament adottati taħt forma ta’ 
Riżoluzzjoni tal-IMO, minkejja li huma meqjusa bħala essenzjali għall-applikazzjoni 
effiċjenti tl- obbligi msemmija.

29 ta' Marzu 2007: Il-Parlament Ewropew ivvota l-opinjoni tiegħu fl-ewwel qari

Il-Parlament ħeġġeġ li jkun hemm appoġġ wiesa' għall-proposta tal-Kummissjoni u adotta 
numru ta' emendi mmirati għal aktar tisħiħ tal-leġiżlazzjoni proposta. Il-prinċipju ġenerali 
huwa s-sikurezza tat-trasport bil-baħar u taċ-ċittadini li jagħmlu użu minnu u tal-operaturi li 
jipprovdu servizzi ta' trasport bil-baħar filwaqt li jkun żgurat il-ħarsien tal-ambjent il-ħin 
kollu. Il-pożizzjoni tal-Parlament Ewropew fl-ewwel qari kienet li kull Stat Membru għandu 
jiżgura t-taħriġ tas-servejers tal-Istat tal-bandiera u tal-investigaturi u għandu jiżviluppa 
kapaċità għar-reviżjoni, l-approvazzjoni, u l-awtorizzazzjoni ta' bini ta' vapuri u ddisinjar ta' 
tagħmir. Il-Parlament għamel bħala rekwiżit għall-ewwel reġistrazzjoni ta' vapur fi Stat 
Membru li dan l-Istat Membru jiżgura jekk dan il-bastiment jikkonformax jew le mar-regoli u 
r-regolamenti internazzjonali applikabbli u għandu jiżgura li dan għandu jkun ikkonfermat 
permezz ta' evidenza dokumentata. Jekk il-vapur ma jkunx għadu kemm inbena, l-Istat 
Membru għandu jikkomunika mal-Istat tal-bandiera preċedenti u għandu jitolbu jgħaddilu d-
dokumenti u d-data neċessarja. Il-Parlament Ewropew irid ukoll li l-Istati Membri jiżviluppaw 
jew iżommu dejtabejż tal-flotta għall-vapuri tagħhom, bid-dettalji tekniċi ewlenin għal kull 
vapur. F'dawn id-dejtabejżis għandha tkun inkluża wkoll ħafna informazzjoni bħall-
klassifikazzjoni u ċ-ċertifikazzjoni, ir-riżultati tal-ispezzjonijiet ta' kontroll tal-Istat tal-Port, 
dwar każijiet ta' emerġenza u dwar ksur tal-kundizzjonijiet tal-IMO, b'mod partikolari dwar it-
tniġġis minn vapuri.

Mis-7 ta' April 2008 sal-1 ta' Settembru 2008

Wara sentejn ta' "silenzju", il-Kunsill tat-Trasport tal-UE kellu dibattitu pubbliku dwar din il-
proposta fis-7 ta' April 2008. Il-maġġoranza tal-Istati Membri kkunsidraw li test leġiżlattiv 
fuq livell Komunitarju ma jkunx l-istrument xieraq biex ikun irregolat dan l-aspett tas-
sikurezza marittima. Xi delegazzjonijiet esprimew tħassib serju relatat mar-ratifikazzjoni 
obbligatorja tal-konvenzjonijiet tal-IMO previsti mid-Direttiva u għandhom diffikultajiet serji 
mad-dispożizzjonijiet li jikkonċernaw l-applikazzjoni obbligatorja tal-Kodiċi tal-Istat tal-
Bandiera tal-IMO fuq livell Komunitarju. B'mod ġenerali, maġġoranza kbira tal-Istati Membri 
kienu favur approċċ ta' "liġi flessibbli" biex ikun żgurat li Stati tal-Bandiera jikkonformaw 
mal-obbligi internazzjonali tagħhom.

Filwaqt li ġibed l-attenzjoni dwar dan l-impass min-naħa tal-Kunsill, ir-Rapporteur irnexxielu 
jaqbel b'mod ġenerali mar-Rapporteurs l-oħra tal-pakkett Erika III u mal-Kumitat għat-
Trasport u t-Turiżmu li l-proposta għal Direttiva dwar konformità mar-rekwiżiti tal-Istat tal-
Bandiera, tikkostitwixxi parti integrali u indispensabbli tal-pakkett kollu u għalhekk hija 
element fundamentali għall-kisba tal-objettiv dwar it-tisħiħ tas-sigurtà marittima. Għalhekk 
ġie deċiż li tkun introdotta l-parti essenzjali ta' din il-proposta bħala emenda għat-tieni qari 
tal-pożizzjoni tal-Parlament Ewropew dwar dossier ieħor tal-pakkett speċjalment dwar ir-
regoli u l-istandards komuni għall-ispezzjonar tal-vapuri u għall-organizzazzjonijiet li 
jagħmlu s-servejs u għal attivitajiet relevanti oħra tal-amministrazzjonijiet marittimi (revoka 
tad-Direttiva 94/57/KE). Din il-proċedura inkoraġġiet lill-Kunsill biex jerġa' jiftaħ id-
diskussjonijiet dwar dan id-dossier waqt il-Kunsill informali tat-Trasport tal-UE li sar f'La 
Rochelle f'Settembru 2008. 

9 ta'  Diċembru 2008: Pożizzjoni Komuni tal-Kunsill

Wara negozjati u sforzi sostanzjali mill-President tas-Slovenja u wara, speċjalment mill-
Presidenza Franċiża tal-UE, intlaħqet ftehima politika inizjali dwar it-test fid-9 ta' Ottubru 
2008 u l-Kunsill unanimament adotta pożizzjoni komuni bil-għan li tkun adottata Direttiva 
tal-Parlament Ewropew u tal-Kunsill dwar konformità mal-obbligi tal-Istat tal-Bandiera.

Il-Kunsill ikkunsidra bħala neċessità t-tneħħija mill-parti operattiva ta' ċerti dispożizzjonijiet 
importanti bħal dawk li jikkonċernaw ir-ratifikazzjoni ta' konvenzjoni internazzjonali u l-
applikazzjoni obbligatorja fil-Komunità tal-Kodiċi tal-Istat tal-Bandiera tal-Organizzazzjoni 
Marittima Internazzjonali (IMO). Għalhekk, il-pożizzjoni komuni tal-Kunsill tiffoka b'mod 
partikolari fuq dawn li ġejjin:

– Filwaqt li jistennew li l-iskema tal-verifika tal-IMO issir obbligatorja, l-Istati Membri 
għandhom jissottomettu lill-awtoritajiet marittimi tagħhom għal verifika bħal din u 
għandhom jippubblikaw ir-riżultati.

– L-Istati Membri għandhom jistabbilixxu sistema għall-immaniġġjar tal-kwalità għall-
awtoritajiet marittimi tagħhom, sistema li tkun iċċertifikata skont standards 
internazzjonali.

– Qabel ma vapur ikun awtorizzat li jtajjar il-bandiera rispettiva tagħhom, l-Istati 
Membri għandhom jiċċekkjaw li l-vapur jikkonforma mar-regoli internazzjonali.

– L-Istati Membri għandhom jiżguraw li vapuri li jtajru l-bandiera rispettiva tagħhom u 
li nżammu fil-kuntest ta' spezzjoni mill-Istat tal-Port, jinġiebu konformi mal-
konvenzjonijiet relevanti tal-IMO.

– Fil-każ ta' Stati Membri li l-bandiera tagħhom tpoġġiet fuq il-lista s-sewda jew li għal 
sentejn konsekuttivi, il-bandiera tagħhom tidher fuq il-lista l-griża tal-Memorandum 
ta' Ftehim ta' Pariġi dwar il-kontroll tal-Istat tal-Port, l-Istati Membri għandhom 
jirrappurtaw ir-raġunijiet għall-prestazzjoni ħażina lill-Kummissjoni.

Bħala riżultat ta' dan l-approċċ, il-pożizzjoni komuni timmodifika, b'mod ġenerali, il-proposta 
oriġinali tal-Kummissjoni u tiggarantixxi l-eżistenza ta' pakkett koerenti ta' miżuri fis-sigurtà 
marittima, pass sostanzjali 'l quddiem fl-assigurazzjoni li aċċidenti bħall-ERIKA jew il-
PRESTIGE ma jerġgħux iseħħu.

B'mod parallel għall-pożizzjoni komuni, dikjarazzjoni tar-rappreżentanti tal-Gvernijiet tal-
Istati Membri tal-Unjoni Ewropea tikkonferma l-impenn tagħhom:

– Biex ikunu ratifikati l-konvenzjonijiet internazzjonali ewlenin dwar is-sikurezza 
marittima sal-1 ta' Jannar 2012.

– Biex ikun applikat il-Kodiċi tal-Istat tal-Bandiera tal-IMO u l-iskema ta' verifika 
relatat għall-awtoritajiet marittimi.

– Biex ikun inkoraġġit li l-IMO tagħmel dawn l-istrumenti obbligatorji madwar id-dinja.

Rakkomandazzjoni

Il-proposta għal Direttiva tal-Parlament Ewropew u tal-Kunsill dwar il-konformità mar-
rekwiżiti tal-Istat tal-bandiera, li għal sentejn lanqas kienet diskussa fil-Kunsill, kienet 
iddikjarata "mejta" wara d-dibattitu politiku pubbliku waqt il-Kunsill tat-Trasport tal-UE 
f’April ta’ din is-sena. L-insistenza tal-Parlament Ewropew li jinżamm il-pakkett Erika III 
magħqud, ikkontribwiet b’mod sinifikanti b’tali mod li l-pożizzjoni komuni fl-aħħar rat id-
dawl. Għalhekk, ir-rapporteur jappoġġja l-pożizzjoni komuni li żżid il-valur peress li għandha 
titjieb b’mod effettiv il-kwalità tal-bandieri Ewropej u għandha tipprovdi kundizzjonijiet ta’ 
kompetizzjoni fil-Komunità li jiżguraw li l-għażla ta’ bandiera ma tkunx ibbażata fuq l-aktar 
livell baxx ta’ rekwiżiti u jirrakkommanda li l-pożizzjoni komuni tiġi approvata mingħajr 
emendi.

